Ioan, y disgybl annwyl (6)
Y Gweddnewidiad

2 Chwe diwrnod wedyn aeth Iesu i ben mynydd uchel, a mynd â Pedr, Iago ac Ioan gydag e. Roedden nhw yno ar eu pennau eu hunain. Dyma olwg Iesu’n cael ei drawsnewid o flaen eu llygaid. 3 Trodd ei ddillad yn wyn llachar; yn wynnach nag y gallai unrhyw bowdwr golchi fyth eu glanhau. 4 Wedyn dyma Elïas a Moses yn ymddangos o'u blaenau, yn sgwrsio gyda Iesu. (Marc 9:1-4)
Yr un tri oedd hefo Iesu eto ac roedd hyn yn arwyddocaol. Nhw oedd wedi bod agosaf at Iesu o’r dechrau. Nhw welodd ferch Jairus yn dod yn ôl yn fyw, a nhw sy’n cael y profiad arallfydol yma. Os nad oedd hyn yn aros yn y cof pan oedden nhw’n wynebu treialon cas, ni fyddai dim yn gwneud.

5 Dyma Pedr yn dweud wrth Iesu, "Rabbi, mae'n dda cael bod yma. Gad inni godi tair lloches - un i ti, un i Moses ac un i Elïas." 6 (Doedd ganddo ddim syniad beth oedd yn ei ddweud go iawn – roedd y tri ohonyn nhw wedi dychryn cymaint!)
7 Wedyn dyma gwmwl yn dod i lawr a chau o'u cwmpas, a dyma lais o'r cwmwl yn dweud: "Fy Mab annwyl i ydy hwn. Gwrandwch arno!" (Marc 9:5-7)
Mae’r tri ohonyn nhw wedi dychryn. Doedd dim posib paratoi am rywbeth fel hyn! Yn Mathew 17 dyn ni’n darllen bod y tri wedi, ‘syrthio ar eu hwynebau ar lawr’. Siaradodd Duw â nhw o’r nefoedd, sgleiniodd goleuni llachar o’u cwmpas. Roedd arwyr yr Hen Destament, arwyr eu plentyndod Iddewig, yn sgwrsio gyda Iesu o’u blaenau. Doedd gan y tri fawr o ddewis ond syrthio ar eu hwynebau ar lawr! Ar fy wyneb ar lawr fyddwn i hefyd!

Mae’n bwysig ein bod ni’n sylwi ar ymateb Iesu, ‘Ond dyma Iesu’n mynd atyn nhw a'u cyffwrdd, a dweud wrthyn nhw, "Codwch, peidiwch bod ofn.’

Mae’n fy atgoffa i o’r angylion yn cysuro a thawelu ofnau’r bugeiliaid ar adeg geni Iesu; adeg pan ddaeth gweithwyr cyffredin eraill wyneb yn wyneb a thipyn o fawredd a gogoniant Duw. Nid dynion gwantan, ofnus oedd y bugeiliaid. Mae yna ddigon o hanesion yn yr Hen Destament am Dafydd yn ei waith fel bugail yn gwarchod ei ddefaid rhag anifeiliaid gwyllt a lladron. Mae hanesion Iesu hefyd yn darlunio bywyd bugail, yn bwydo, gofalu a gwarchod ei braidd yn wyneb bob perygl. Beth oedd profiad y bugeiliaid?

Yn sydyn dyma nhw’n gweld un o angylion yr Arglwydd, ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau. (Luc 2:9)
Does dim esiamplau yn y Beibl o bobl yn gallu anwybyddu angylion Duw. Daeth ofn ar Sachareias (Luc 1:12); aeth Mair i deimlo’n ddryslyd iawn a chael cyngor i beidio ofni (Luc 1:29) a dyma Joseff yn ufuddhau ar unwaith i rybudd angel mewn breuddwyd (Mathew  1:20). Os cafodd angylion Duw yr effaith yma ar bobl, pa faint mwy dychrynllyd a rhyfeddol oedd profiad y pysgotwyr ifanc o weld golwg Iesu’n cael ei drawsnewid? 
Dw i’n siŵr ein bod ni i gyd wedi ceisio tynnu llun dychmygol o angel. Ond beth am yr un sy’n cael ei addoli gan angylion? Dyma mae’r un sgwennodd y llythyr at yr Hebreaid yn ei ddweud:
3 Mae holl ysblander Duw yn disgleirio ohono. Mae e'n dangos i ni’n berffaith sut un ydy Duw. Ei awdurdod pwerus e sy'n dal popeth yn y bydysawd efo'i gilydd! Ar ôl iddo ei gwneud hi’n bosib i bobl gael eu glanhau o'u pechodau, cafodd eistedd yn y nefoedd, yn y sedd anrhydedd ar ochr dde y Duw mawr ei hun. 4 Roedd wedi ei wneud yn bwysicach na'r angylion. Roedd y teitl roddodd Duw iddo yn dangos ei fod yn bwysicach na nhw. 
5 Wnaeth Duw ddweud hyn wrth angel erioed?: 
"Ti ydy fy Mab i; heddiw des i yn dad i ti". (Hebreaid 1:3-5)

Cafodd Ioan ei ddewis i fod yn un o’r rhai oedd yn bresennol i weld y digwyddiad rhyfeddol yma. Cafodd Ioan ei ddewis i fod yn ran o’r grŵp bach a fyddai’n gallu cadw cyfrinach a pheidio â siarad am beth oedd o wedi ei weld. Am fraint! Am arswyd! 
Hefyd, cafodd Ioan a’r ddau arall glywed Iesu’n sôn am ei atgyfodiad. Er nad oedd hyn yn glir iddyn nhw ar y pryd, mae’n siŵr fod ei eiriau wedi dod yn ôl i’w meddyliau ar ôl y croeshoeliad. 
9 Pan oedden nhw’n dod i lawr o’r mynydd dyma Iesu'n dweud wrthyn nhw i beidio sôn wrth neb am beth welon nhw nes y byddai e, Mab y Dyn, wedi codi yn ôl yn fyw. (10 Felly cafodd y digwyddiad ei gadw’n gyfrinach, ond roedden nhw’n aml yn trafod gyda'i gilydd beth oedd ystyr ”codi yn ôl yn fyw".)
Mae cariad Iesu at y tri yma yn rhyfeddol; mae o’n eu paratoi nhw ar gyfer rhywbeth nad oes, ar lefel dynol, unrhyw baratoi yn bosib. Sut wyt ti’n paratoi ar gyfer y profiad o weld Mab Du yn marw, ac yna’n dod yn ôl yn fyw? Does dim posib deall nac esbonio’r peth ar lefel ddynol. 
Mae Iesu’n gadael atgofion, profiadau a geiriau gwerthfawr ym meddyliau’r tri disgybl. 

